
CLÉO DE 5 A 7
Título orixinal Cléo de 5 à 7 Ano 1962 Duración 90’ Dirección e guión Agnès Varda
Idioma Francés Fotografía Paul Bonis, Alain Levent e Jean Rabier Montaxe Pascale 
Laverrière e Janine Verneau Música Michel Legrand Son Jullien Coutellier, Jean 
Labussière e Jacques Maumont Reparto Corinne Marchand, Antoine Bourseiller, 
Dorothée Blanck, Michel Legrand, Dominique Davray, José Luis de Vilallonga, 
Loye Payen, Jean-Luc Godard, Anna Karina, Eddie Constantine, Jean-Claude 
Brialy, Sami Frey Produción George de Beauregard / Carlo Ponti e Rome Paris 
Films Distribución A Contracorriente

Cléo é unha cantante de éxito que, angustiada pola espera duns resultados 
médicos que lle confirmarán se ten cancro ou non, acode a unha adiviña para que 
lle lea as cartas. Esta predice con acerto distintos aspectos da súa vida e augúralle 
un prognóstico fatal: a carta da morte aparece sobre a mesa. A ansiedade da 
protagonista dispárase, mais a vella adiviña apresúrase a calmala dicíndolle: «Esta 
carta non é necesariamente a morte. Significa unha transformación total do teu ser».

p Nominado á Palma de Ouro en Cannes 1962.

VINDEIRAS SESIÓNS:

MARTES 21.1.2020 ás 20:30 h
SEN TEITO NIN LEI (Agnès Varda, 1985, 105 min., VOSE)

MARTES 28.1.2019 ás 20:30 h
OS ESPIGADORES E A ESPIGADORA (Agnès Varda, 2000, 82 min., VOSE)



AGNÈS VARDA

«Cléo de 5 à 7, para o meu grande pracer, continúase a exhibir aínda moito e dá 
bastante que falar. É un filme que está vivo nos cineclubs, nas universidades, nas 
salas de arte e ensaio. E agora, en 2012, coa excusa dos cincuenta anos, o Cen-
tro Nacional do Cinema Francés e o Festival de Cannes puxeron en marcha a 
súa restauración, que se vai presentar nunha sesión especial. Obviamente, faime 
moita ilusión». Agnès Varda estreou Cléo en 1962. Ese mesmo ano, a súa parella, 
Jacques Demy, filmaba La Baie des anges. Un ano antes, François Truffaut estreara 
Jules et Jim, e dous antes, Jean-Luc Godard inauguraba oficialmente o que daría 
en chamarse a Nouvelle Vague con À bout de souffle. E aínda que Varda estivo 
sempre máis preto dos cineastas da Rive Gauche, máis políticos e militantes, ca 
dos da Nouvelle Vague, ese era o contexto cinematográfico en que irrompeu a 
nova fotógrafa que chegara ao cinema dun xeito non excesivamente premeditado. 
Logo dun primeiro filme hoxe moi reivindicable, La pointe courte (1955), Varda  
confirmouse coma directora coa estrea de Cléo, que tiña, en aparencia, moito de 
aposta e tour de force: retratar en tempo real dúas horas (estritamente, hora e me-
dia, a duración exacta do filme) da vida dunha muller que agarda polos resultados 
duns tests médicos. Aínda que o redobre formal agochaba outros intereses: «A 
miña idea era facer un filme en tempo e xeografía real, que puxese en evidencia 
a diferenza entre o tempo obxectivo dos péndulos e reloxos e o tempo obxectivo 
das sensacións. E si, efectivamente, é tamén un filme sobre París, sobre o París da-
quela». Esa vertente documental, que en Cléo convertía París e os rostros das súas 
xentes nunha capa, ou case personaxe, máis do filme, Agnès iríaa desenvolvendo 
e ampliando cos anos, para se decantar cada vez máis polas formas híbridas do 
ensaio documental dos seus últimos traballos.

Cubista, audaz e xenerosa. Vista no día de hoxe, Cléo non só segue sendo un fil-
me cubista, audaz e xeneroso, senón que funciona para atopar as sementes do que 
Varda iría traballando ao longo da súa carreira: unha ambición formal exenta de 
pedantería, unha liberdade de escrita despreocupada, fugaz, lúdica, e un interese 
por como o mundo se reflicte en nós. Mais especialmente a relación de Agnès co 
corpo e o sexo da muller: porque se de algo fala Cléo é da mirada en relación ás 
mulleres.

Non se trata dunha cuestión de militancia superficial, senón dun interese real pola 
problemática feminina, tanto política coma sexual e social, como demostraría na 
súa curtametraxe Réponse de femmes (Notre corp, notre sexe) (1975), un cine-tract 
(panfleto cinematográfico) que reivindica o corpo da muller como espazo inex-

plorado fronte aos mitos da feminidade idealizada. «É un mal debate pensar que 
hai cinema feminino, cinema feminista e cinema de homes. Para min hai un cine-
ma de representación e un cinema que procura a súa linguaxe. Sempre traballei o 
que chamo a cinescritura en campos tan diferentes coma a ficción (documentada) 
de, por exemplo, Sans toit ni loi, ou o documental (de personaxes) como Les gla-
neurs et la glaneuse».

pedro, gonzalo de (13 de abril de 2012). Agnès Varda. Recuperado de: https://elcultural.com/Agnes-Varda.
Tradución ao galego: Cineclube Pontevedra.

CLÉO DE 5 À 7: A MULLER COMA SUXEITO QUE OBSERVA

O filme é, pretendidamente ou non, un acontecemento de enorme importancia 
para o feminismo. O cinema de Agnès Varda foi calificado mesmo coma o equi-
valente cinematográfico á literatura de Virginia Woolf. Varda, que di ser feminista 
dende os 19 anos, fala para o volume 40 de Film Quaterly con Barbara Quart do 
seu activismo en termos de loita presencial: Varda estivo no parlamento francés 
facendo peticións, estivo man a man coas mulleres que esixían igualdade de de-
reitos nos anos 50. Ao comentar a súa obra, prefire poñer o foco na súa visión 
individual coma artista, home ou muller. Para ela a diferenza importante atópase 
entre arte que explora e produto baleiro, non entre home e muller. Sen embargo, 
os seus filmes mostran unha conciencia plena dun mundo dominado pola mirada 
masculina. Anos máis tarde —a entrevista con Quart é de 1968—, Varda com-
prendeu se cadra que a soa existencia da súa mirada persoal coma artista é xa un 
acto feminista. Isto explicaría a súa citadísima afirmación no documental Filmer 
le désir: voyage à travers le cinéma des femmes (Marie Mandy, 2000), que serve coma 
tese e punto de partida a este artigo: «O primeiro xesto feminista é dicir: vale, 
estou a ser observada, mais eu tamén observo... é o feito de decidir mirar, decidir 
que o mundo se define por como miro e non por como me miran».

Cando Cléo decide romper coa súa situación e converterse en suxeito que obser-
va, comeza unha viaxe de exploración interna que renova por completo o seu ser. 
De ser obxecto de todas as miradas da rúa, comeza ela agora a mirar os demais. A 
protagonista descobre, entre abrumada e horrorizada, o acto de observar. É a rup-
tura coa vanidade e a cousificación, a apertura pola que se coa unha nova forma 
de ver a vida, ou de ver en xeral. O principio de empoderamento.

Recuperado de: https://www.craftfilmfestbcn.com/cleo-de-5-a-7-la-mujer-como-sujeto-que-observa-catego-
ria-craft-woman. Tradución ao galego: Cineclube Pontevedra.


